
KRIMI,POLITIKA DHE HAKMARRJA E  TYRE 

 
                                                            Nga Xhavit Shala 

 
Disa ditë pasi në krye të Ministrisë së Rendit vjen Stefan Çipa, më datë 8 Prill 
2002, më thërret në zyrën e tij. Pasi vlerësoi punën time me nota maksimale 
dhe tone emocionale, më komunikoi largimin nga drejtimi i policisë fierake 
dhe më premtoi emërimin në një detyrë të rëndësishme në Tiranë.  
 
Por, brenda një jave, po me urdhër te ministrit, u shkarkua dhe 
zëvendësdrejtori, i cili ishte dhe  shefi i policisë kriminale të qarkut dhe shefi i 
zyrës rajonale të luftës kundër trafiqeve si dhe i gjithë stafi që më kishte 
mbështetur dhe që ishte angazhuar në zbatim të strategjive antikrim, sidomos 
në luftën kundër trafikut të qenieve njerëzore. U mbyll menjëherë Qendra për 
Pritjen dhe Mbrojtjen e Viktimave të Trafikut ne Fier dhe u kthye në një 
magazinë mallrash.  
 
Një trafikant i fuqishëm droge, i liruar nga gjykata, por i shpallur sërish si 
person i shumëkërkuar, i lidhur ngushtë me një drejtues kryesorë  të partisë 
në pushtet, filloi të qarkullojë lirshëm nëpër Fier, në shoqërinë edhe të 
drejtuesve të rinj të policisë. Kuptohej menjëherë që situata në qarkun e Fierit  
që, për rastësi, ishte dhe vendlindja e Drejtorit të Përgjithshëm të Policisë, 
ishte përmbysur.  
 
Krimi i lidhur me shumë fije të dukshme ose jo me politikën, kishte filluar 
hakmarrjen e tij. Diku kisha lexuar që hakmarrja është tipar i shpirtrave të 
vegjël që nuk e durojnë dot drejtësinë. E po ndodhte pikërisht kështu, pasi në 
këtë qark prej kohësh po zbatoheshin katër  strategji  të suksesshme, qëllimi i 
të cilave ishte heqja e këtij rajoni nga harta e krimit.  
 
Njëra dhe më e rëndësishmja ishte  strategjia  “Për luftën kundër trafikut të 
qenieve njerëzore e sidomos të femrave me qëllim ushtrim prostitucioni”. Kjo 
bëri që të vihen para drejtësisë, për një periudhe të shkurtër, më shumë se 150 
tutorë dhe drejtues të rrjeteve kriminale të trafikut të qenieve njerëzore, pjesa 
më e madhe e të cilëve në gjendje arresti. Ndër to kishte persona me 
mbështetje në politikë 
 
Tjetër  strategji ishte ajo për luftën kundër kultivimit të bimëve narkotike. Si 
pasojë e zbatimit të saj, u reduktua kultivimi i tyre në qarkun e Fierit rreth 60 
herë. Përfundimisht, ai territor  u fshi nga harta e kultivimit masiv të bimëve 
narkotike. U penalizuan shumë trafikantë, por edhe kultivues të bimëve 
narkotike, disa prej të cilëve me lidhje të forta politike. 
 
Përpjekjet për të mbyllur plagën e hapur në vitin 1997, u manifestuan në 
zbatimin e  strategjisë për grumbullimin e dorëzimin vullnetar të armëve dhe 
municioneve të rëna në duart e popullsisë. Kjo   bëri të mundur që të mblidhet 

një numër i konsiderueshëm armësh, më shumë se ato të vjedhura në depot e 
qarkut të Fierit. Suksesi i arritur, jo vetëm ktheu besimin e komunitetit tek 
policia, por dhe përmirësoi ndjeshëm parametrat e rendit e të sigurisë ne 
Qarkun e Fierit. 
 
 Strategjia  “Për zbulimin dhe dokumentimin e ngjarjeve te rënda kriminale të 
mbetura pa autor” bëri të mundur të zbulohen disa vrasje e krime te tjera, të 
mbuluara nga hiri i kohës si dhe të arrestohen  autorët e tyre. 
 
Vetë Ministri i Rendit Publik, Ilir Gjoni, i cili mori pjesë pothuajse në të gjitha 
konferencat shkencore të organizuara për promovimin e këtyre strategjive, e 
quajti Drejtorinë e Policisë të  Qarkut Fier nismëtare e shumë veprimtarive në 
shkallë vendi dhe një shkollë për policinë shqiptare. Sipas tij, Drejtori i 
Policisë së Fierit Xhavit Shala, i ka dhënë një tjetër imazh luftës kundër krimit 
dhe llojeve të ndryshme të trafiqeve në këtë rajon. 
 
Pas gjithë këtyre arritjeve, natyrshëm, që pritej një vlerësim për punën e 
efektivave të Policisë së Qarkut Fier, stafit drejtues, por edhe për mua si 
nismëtar, hartues dhe drejtues për zbatimin e këtyre strategjive antikrim. 
 
Dhe “vlerësimi” erdhi! Një staf i tërë, pothuaj i hedhur në rrugë,  në pritje të 
një emërimi “të rëndësishëm” sipas fjalëve  të ministrit.  
 
Ndërsa për mua, tashmë, mesazhi ishte i qartë. Krimi i lidhur me politikën, po 
hakmerrej për goditjet e  dhëna me  strategjitë  antitrafik.  
 
Intuita e profesionistit më bënte të  kuptoja që për mua po vinin kohë të 
këqija. Me statusin e një koloneli në pritje të emërimit, tashmë duhet të 
mendoja seriozisht për sigurinë fizike të familjes dhe timen personale.  
 
Nuk më mbetet tjetër veç të shpresoj që ky dispozicion të mos jetë si ai i major 
Ilir Ngresit, të cilin e vranë duke qenë në pritje të një emërimi. 
 
Nga ana tjetër opinioni, media dhe komisioni i sigurisë pranë parlamentit 
shqiptar kanë ngritur  shqetësimin për rikthimin e mafies në Policinë e 
Shtetit, nisur dhe nga emërimet që po bën truproja e kryeministrit Majko. 
 
Të presim! 
 
Tiranë maj 2002 

Gazeta  Shqiptare,  27.04.2002 

